
962 hitz
luis aranalde - aginagako apaiza 

«Apostasia Elizaren kontrako errebolta da, sinesmenaren ukoa baino gehiago» 
Kristautasunetik islamera pasatzeko, ez da beharrezkoa 

Kristautasunetik islamera pasatzeko ez da apostasiarik egin behar. Hala azaldu digu Othman Gomezek. Gomez kristaua zen lehen, eta orain musulmana da. «Islamean sartzea ez da aurreko pentsamolde baten desbideratzea, islama praktikatzea erlijio osoa betetzea delako». Azpimarratu duenez, aurretiaz kristautasuna praktikatu duten musulmanek ez dute erlijio aldaketarik egin behar, «erlijio bakarra baitago, Jainkoarena». Islama jainko bakar batengan sinestea eta bere aginduen menpe bizi nahi izatea da. «Pertsona guztiak jaiotzen gara musulman. Musulmanok ez diogu ezer aitortu behar Eliza katolikoari, Jainkoari baizik». 


agurtzane solaberrieta - USURBIL 

Luis Aranalde (Gaztelu, Gipuzkoa, 1941) gaur egun Aginagako (Usurbil) parrokiako erretorea izateaz gainera, Donostiako Ibaetako parrokian ere laguntzen du. Horretaz gainera, Donostiako Artzain Oneko katedraleko musikaren ardura du. Donostiako Santo Tomas Lizeo ikastolako irakasle izen zen, eta egun erretiro aurreratua hartuta dago. 
Zein da zure iritzia apostasiaren inguruan? 

Guztiz errespetagarria da erabaki hori. Norbere kontzientzia gune sakratua da, eta inork ez dauka eskubiderik bertan sartzeko. Pauso hori eman aurretik, sinestunak asko sakondu ditu bere arrazoiak, ez zait iruditzen arinkeriaz ibiltzen direnik kristau zerrendetatik ezabatzea eskatzen dutenean. 
Zergatik hausten da Elizarekin? 

Eskaera pare bat irakurri ditut, eta, oro har, honako arrazoi hauek aurreratzen dituzte: Elizaren dotrina atzerakoia dela, batez ere moral arloan, hala nola homosexualitateari dagokionez, sektore handi batek bekatutzat jotzen baitu jokaera hori. Eliza ofiziala nahiko homofoboa dela diote. Halaber, preserbatiboen gainean mezu integrista zabaltzen duela diote. Edota Elizak ematen duen irudia guztiz matxista dela, gehienetan emakumearen rola bigarren edo hirugarren mailakoa izaten jarraitzen duelako. Eliza boteretsuekin uztartuta ikusten omen dute ia beti. 
Elizak garbi definituta du bere jarrera apostasiaren inguruan? 

Donostiako Elizbarrutiarena zera da: lehenbizi, entzun, sakondu, hitz egin apostasiaren eskaera egin nahi duenarekin; lagundu eman nahi duen pauso hori ahalik eta gehien hausnartua izan dadin. Ez du presiorik egiten ideia hori burutik kentzeko. Eta Eliza uztea erabakitzen badu, begirune osoz jokatu berarekin. Parrokian eramaten da prozesu hori. Apostasia egin duenaren izena ez da kentzen bataiatuen zerrendatik, baizik eta beste erregistro bat irekitzen da apostasia eskatu dutenen zerrendarekin. 
Fedeari uko egitea esan nahi al du apostasiak? 

Ez derrigorrez, ez automatikoki. Nirekiko, batzuetan behintzat, apostasia sinesmenaren ukoa baino gehiago, Eliza ofizialaren kontrako errebolta da. Ozenki adierazi nahi du Elizaren zenbait jarrera eta ebanjelioa kontrajarriak daudela askotan eta hori ezin duela jasan. 
Elizak traba dexente jarri ohi dizkio apostasia egin nahi duenari. 
Elizak trabarik ez du jartzen, lehen esan bezala. Baina bai lagundu une garrantzitsu horretan. Ez da zilegi inorentzat kontzientziak presionatzea. Askotan parrokoaren arabera izango da, beste sakramentu eta ospakizunetan bezalaxe. 
Beste erlijioetan ba al dago apostasia egiteko aukera? 

Kristautasunaz at, islama ezagutzen dut ondoen, eta Afganistanen, adibidez, islamari uko egitea heriotzarekin zigortzen da. Duela egun gutxi, egunkariek ziotenez, Abdul Rahaman harrapatu eta hiltzeko agindu dute bertako buruzagi erlijiosoek. Islama utzi eta kristau bihurtzea leporatzen diote. Herrialde guztietan, dena den, ez dut uste heriotza zigorrarekin zigortuko denik; Turkian, esaterako. 

Haurra kontzientziarik ez duenean bataiatzen dute, hori zuzena da? 

Aspaldiko eztabaida da hori. Kontzientziarik ez duen haurra zergatik bataiatu? Zer zentzu du? Gai hau sakontzen saiatzen gara bataioa eskatzen duten gurasoekin. Batez ere beraiek hartzen duten konpromisoaz jabe daitezen lan egiten dugu. Haurra bataiatzeak eskatzen du ebanjelioaren mezua gauzatzea, ume hori balio ebanjelikoetan heztea. Hor dago gakoa. Balio horietan hezitako haurrak izango du Jesus nazaretarraren jarraitzaile izateko gogoa. 

Apostasia egiteko asmoz etorriko balitzaizu norbait, zer esango zenioke? 

Lehenbizi esango nioke Eliza, edo hobeto esanda kristautasuna, ez dela monolitikoa, denerako iritzi eta portaerak dituzten kristauak daudelako. Eliza ez da homosexualen kontrako homofoa eta integrista bakarrik. Elizan ere boterearen aurka borrokatzen direnak badaude. Esango nioke bere salaketak ulertzen ditudala, baina Elizak baduela beste alderdi bat ere. Esango nioke ez dagoela pertsonarik edota erakunderik esan eta egiten duenarekin erabat koherentea denik. Hiesa dutenekin, pobreekin, etorkinekin... lan egiten du Elizak, eta hori ere ikusi egin beharko genuke. Erakunde baten aurka borrokatzeko biderik egokiena ez da ihes egitea. 

Bataioaren inguruko gogoeta egitea beharrezkotzat jo dute 

Egoera berriei erantzuteko une aproposa dela dio Mendizabal apaizak, eta Elizak elkarrizketarako gogoa erakutsi beharko lukeela 

a.s.- DONOSTIA 

Apostasiaren inguruko hausnarketa egiteko, Juan Kruz Mendizabal apaizak hiru arlo bereizi ditu. Alde batetik, bere esanetan, lehendabizi haur bataiatuen inguruko gogoeta egin beharko litzateke: «Kontzientziarik gabe edo beraiek aukera egin gabe bataiatzen dituzte haurrak, eta heldutasunera iristean, beren kabuz erabakitzen dute gurasoek eskainitako edo inposatutako zerbaitekin ados ez daudela eta uko egiten diote». Abiapuntua hori dela uste du. Bestetik, eten hori egin nahi dutenei Elizak errespetu handia zor diela dio. «Ez luke esplikaziorik eman beharko, hain zuzen, Elizan sartzeko baldintza gutxi jartzen direlako, eta irteteko komeriak besterik ez direlako egoten». 

Hirugarrenik, Elizarekiko hausturaren arrazoietan sakondu egin beharko litzatekeela dio. Izan ere, bere esanetan, askok, fededun izanda ere, Elizaren momentu honetako jarrerarekin ez datoz bat eta hautsi egin nahi dute. Esaterako, homosexualek. «Oso zaila ikusten dut etsaitzen zaituen toki batean egotea». Dena den, Mendizabalen irudiko, geldituta lan gehiago egin daiteke, alde eginda baino. Gaineratu duenez, badago hurbileko Eliza bat, marjinazioaren kontra etengabeko lana egiten ari dena, justiziaren alde lanean ari dena. «Desoreka izugarria dago: batetik, etengabe gaitzesten ari den diskurtso bat dago; eta, bestetik, diskurtsoa baino xumeagoa den praxia dago, hurbilagokoa, praktikoagoa eta ebanjelikoagoa». 
Joko arriskutsua 

Juan Kruz Mendizabalen hitzetan, Espainiako Eliza eta bereziki Erromako Eliza, joko arriskutsuan daude. Bataila kuantitatibo batean sartu direla dio. «Enpresetan bezeroak galdu behar ez diren bezala, Elizak ez ditu bezeroak galdu nahi. Bat galdu baino, nahiago du borroka egin». Berak garbi du apostasia egin nahi duen pertsonaren bat hurbilduz gero berarekin hitz egiten saiatuko dela, bere erabakia errespetatu arren. «Ez dut besterik gabe funtzionario lana egin nahi: iritsi, liburu batean sinatu eta agur, elkarri begiratu gabe». 

Apostasia berria dela dio eta, bere ustez, egoera berriei erantzuteko une aproposa da. «Horregatik, Elizak malgutasuna, elkarrizketarako gogoa, autokritika eta gizarteari laguntzeko prestasuna agertu beharko lituzke». 
